
SINOPSIS

Pelan Induk Perindustrian (PIP) pertama yang dilancarkan pada 1986
menentukan halatuju negara untuk menjadi salah sebuah negara perindustrian
menjelang abad ke 21. Kerajaan telah menjalankan pelbagai usaha untuk menjayakan

proses tersebut dengan menggubal pelbagai polisi, menubuhkan pelbagai institusi dan
menjalankan pelbagai program galakan.

Semenjak Malaysia mencapai kemerdekaan pada 1957, struktur ekonominya
telah mengalami beberapa perubahan yang nyata. Sejajar dengan statusnya sebagai
salah sebuah negara membangun, Malaysia amat bergantung kepada pelaburan asing
untuk menjanakan sektor perindustriannya. Daripada sebuah negara pembekal utama
dunia bagi komoditi getah dan bijih timah, Malaysia mengorak langkah dengan
menceburi industri pengganti import pada 1960an, industri berorientasikan eksport
pada 1970an dan menuju kepada kepelbagaian industri pada dekad 1980an.

Pada dekad 1990an, kerajaan telah melancarkan dasar yang lebih agresif untuk
memajukan lagi sektor perindustrian negara. Untuk merealisasikan matlamatnya
menjadi sebuah negara perindustrian, Malaysia perlu mengurangkan pergantungan
kepada pelaburan asing dan membina perhubungan yang kukuh di antara sektor-sektor
perindustriannya. Malaysia juga sedang memajukan salah satu subsektor kepada sektor
perindustriannya iaitu sektor pembuatan kerana ia merupakan sektor utama yang akan
menggerakkan ekonomi negara menjadi sebuah negara perindustrian.

Sejajar dengan misi untuk memajukan sektor pembuatan, kerajaan telah
menubuhkan Small and Medium Industries Corporation (SMIDEC) pada Mei 1996
sebagai institusi yang menguruskan hal ehwal pentadbiran yang berkaitan dengan IKS
yang merupakan sektor utama pembuatan. IKS bukan sahaja merupakan cabang yang
utama, tetapi ia merupakan mekanisme yang strategik untuk mengagihkan pendapatan
negara dengan adil. Memandangkan peranannya sebagai industri yang strategik,
usahawan Bumiputera perlu merebut peluang untuk menceburi bidang ini. Sektor IKS
menyediakan peluang yang lebih luas kepada usahawan Bumiputera kerana keperluan
modalnya tidaklah terlalu tinggi dan ia lebih memerlukan pengetahuan usahawan dalam
bahagian pengeluaran. Mengikut Laporan MITI, sehingga tahun 1994, penglibatan
usahawan Bumiputera dalam sektor IKS hanyalah meliputi 19.0 peratus daripada
jumlah keseluruhan. Jumlah ini perlu dipertingkatkan lagi agar usahawan Bumiputera

mampu memainkan peranan yang lebih signifikan dalam sektor industri khasnya dan
sektor ekonomi amnya.

Walau bagaimanapun, di samping usaha untuk mempertingkatkan bilangan
usahawan Bumiputera dengan penyediaan infrastruktur dan penggubalan polisi,
masalah-masalah yang dihadapi oleh usahawan Bumiputera juga perlu diberi perhatian
kerana masalah-masalah tersebut menjadi faktor penghalang kepada penglibatan
usahawan Bumiputera yang lebih berkesan. Memandangkan penyertaan usahawan
bumiputera yang agak baru dalam sektor IKS, usahawan-usahawan Bumiputera sering
berhadapan sama ada yang bersifat masalah luaran, masalah dalaman mabu pun
gabungan di antara kedua-duanya. Keadaan ini perlu diberi perhatian kerana masalah-
masalah yang dihadapi ini sedikit sebanyak menjejaskan prestasi usahawan dan



mengganggu usaha-usaha nasional untuk melahirkan lebih ramai lagi usahawan
Bumiputera.

Tujuan kajian ini, di antaranya, adalah untuk menganalisa masalah-masalah
utama yang sering dihadapi oleh usahawan-usahawan Bumiputera dan kesannya ke atas
prestasi mereka. Masalah-masalah yang dihadapi oleh usahawan juga dikaitkan dengan
latar belakang peribadi dan latar belakang syarikat. Kajian ini juga bertujuan
menyediakan kefahaman asas kepada para penggubal dasar mengenai masalah-masalah
yang dihadapi oleh para usahawan.

Berdasarkan penemuan dalam kajian, beberapa cadangan akan dikemukakan
untuk mengatasi permasalahan yang wujud. Kerajaan, mahu pun pihak swasta, perlu
mencari jalan untuk menyelesaikan masalah-masalah yang dihadapi sama ada melalui

penggubalan polisi, penubuhan institusi sokongan mahu pun penyediaan kelengkapan
infrastruktur.

